
Il Grischun triling
Occurrenza istorica da la scola chantunala

DA GUIU SOBIELA-CAANITZ

■ «La scola chantunala a la Halde re-
splenda uss en nova glischur»: Uschia
entschaveva l’invit als Dis da las portas
avertas ils 29 e 30 d’october 2010. Tar las
occurrenzas festivas ha ina gruppa ord
la magistraglia arranschà ina discus-
siun al podi davart il Grischun triling,
manada da Werner Carigiet. Lez ha
l’emprim preschentà e commentà il «Pro-
fil directiv» da la scola, resultat da lungas
discussiuns. Il coc sa funda sin duas pit-
gas che Carigiet ha distinguì cleramain:
La trilinguitad ed il pluralissem cultural.
Igl è cler che las immigraziuns han intro-
ducì culturas da differents pajais en il Gri-
schun; ins sto mo far endament la cuschi-
na chinaisa, greca u mexicana ch’ins po
gustar en nossa chapitala. Ma l’occurren-
za ha punctuà che blera glieud da noss
chantun n’enconuscha gnanc endretg sias
trais culturas tradiziunalas. Las duas ma-
gistras Sandra Blum e Simone Frerick han
rapportà d’in’emna da lavur da lur quar-
tas classas gimnasialas davart il Grischun
triling, cun instrucziun matematica per
talian, visitas guidadas da la citad veglia da
Cuira, dals studios de Radio e Televisiun
Rumantscha, da la claustra da Mustér, dal
chastè da Riom-Parsonz cun Giovanni
Netzer, da la scola e scolina trilingua da
Beiva euv.

Naschida cun ina lingua, oz cun trais
Fernando Iseppi, decan da la magistraglia

linguistica, ha resumà ils dus tschienta-
ners da la scola chantunala. Ella è na-
schida 1804, uschè germanofona sco
ch’ils «lycées» franzos eran francofons,
pia en il spiert centralistic da l’impera-
tur Napoléon (1769–1821), il tutpus-
sant mediatur da la confederaziun. La
constituziun federala da 1848, num-
nond trais linguatgs uffizials, ha muntà
in sigl da qualitad per la Svizra, ma nos-
sa scola chantunala è restada monolin-
gua. Pir enturn la fin dal 19avel tschien-
taner han ins introducì uras per scolars
rumantschs u italofons, ma senza rele-
vanza per lur notas. Suenter la na-

schientscha da la Lia Rumantscha e da
la Pro Grigioni Italiano han ins fatg per-
senn ch’ina part da la giuventetgna era
destinada a viver en valladas ruman-
tschas u italofonas; ins ha pia dà dapli
spazi e relevanza a l’instrucziun en las
linguas respectivas. Finalmain han ins
introducì 1985 l’instrucziun istorica per
talian e 1999 la maturitad bilingua.
Iseppi ha punctuà la luschezza da la ma-
gistraglia d’instruir en l’unica scola
chantunala trilingua da la Svizra.

Ins po tuttina emprender englais
Gianfranco Sala ha fatg endament ils

onns settanta dal tschientaner passà,
cur ch’in Grischun rumantsch u italo-
fon a Cuira era obligà da sa svargugnar
da l’atgna bilinguitad. Oz han classas
bilinguas tschiffà ragisch en nossa cha-
pitala. Chasper Pult, cun in votum en
rumantsch grischun, ha relevà il ca-
racter istoric da l’occurrenza «Gri-
schun triling» ed il grond success da las
maturas bilinguas. El ha dentant era
punctuà la popularitad da quella cun
l’englais en ina gronda part da la Sviz-
ra alemana; sia attracziun, cun l’ir dal
temp, pudess periclitar l’existenza da
quella cun dus linguatgs svizzers. Cari-
giet ha lura replitgà ch’ils plis uffants
da las scolas primaras (80–90%) pos-
sian senz’auter emprender dus lin-
guatgs sper il rumantsch. Questa du-
monda han ins tractà era durant la ra-
dunanza da delegadas e delegads da la
Lia Rumantscha, nua che Carola Bez-
zola, magistra a Schlarigna, ed in auter
votant engiadinais han explitgà cun
forza persvasiva ch’ins possia empren-
der ils fundaments da l’englais en fitg
paucas emnas, ma che quai na saja betg
pussaivel cun talian u rumantsch; i han
era punctuà che la bilinguitad acqui-
stada en ils emprims onns da scola gi-
dia lur ad emprender in linguatg dapli.
Ins sto sa legrar ch’ins po discutar aver-
tamain quellas dumondas; la dieta re-
lativa da schaner 2011 en la scola auta
pedagogica dat lura occasiun da sa pro-
fundar en lezza tematica.

Als dis da las portas avertas a la scola chantunala è la magistraglia sa fatschentada cun
la trilinguitad. FOTO M. HARTMANN

Passentau la giuventetgna el casti digl uestg a Cuera
Hermann Schlapp descriva quei temps en in ambient singular

■ (anr/gc) Hermann Schlapp, Cuera,
che ha fatg la matura a Mustér, ei ve-
gnius enconuschents sco schurnalist,
correspondent da radio e televisiun,
cauredactur dil «Vaterland» a Lucer-
na, schef dalla «Tagesschau» alla Te-
levisiun Svizra, docent per schurnali-
stica all’Universitad da Friburg ed ha
era scret plirs cudischs. Meins enco-
nuschent eisi ch’el ei carschius si el casti
digl uestg a Cuera e ch’el ha publicau da-
cuort ina ovra che relata da quels onns da
sia affonza e giuventetgna passentai silla
Cuort. El veva pia schidadir il medem
tetg sco uestg Rest Giusep Caminada che
tgamunava da quella residenza anora il
vast uestgiu da Cuera (1941–1962). Ne-
gin auter ch’il cau diocesan lumnezian
sez veva dil reminent fatg amogna 1947
al bab da Hermann Schlapp, ch’era lu
professer alla scola cantunala vischina,
ina habitaziun el casti episcopal culs
plaids: «Jeu hai ina bia memia gronda ca-
sa. Cheu hai aunc maneivel plaz per ina
entira famiglia.» Quella nova habitaziun
da quater stanzas sesanflava ella 2. alza-
da sisum il bi casti en stil da rococo. Da-
veras – in ambient singular da habitar per
ina famiglia.

Vischins d’in grond uestg
Sco igl autur descriva ha el passentau en
quella habitaziun episcopala ils onns
ventireivels dalla scola primara. Ch’el sei-
gi insumma inagada staus conhabitont el
casti episcopal a Cuera levien zacons cle-
richers maina crer pli tard, commentond
quei fatg cun dir: «Tgei, Vus veis habitau
sco laics en quellas sontgas hallas», «Um
Himmels willen», in sproposit che ha lu
era dau il tetel al cudisch gest cumpariu.
Cu el rispundevi sin la damonda «Nua
stas Ti?» cun «El casti, silla Cuort» carte-
vien biars insumma buca, schend ch’el
dueigi tuttina calar da sefar da grond. Se-
capescha ch’ins hagi stuiu s’endisar vid
quei habitadi singular, dil tut nunusitaus
per ina famiglia e cun in’aura prest mi-
steriusa.

Uestg Rest Giusep Caminada veva
daveras survegniu cun la famiglia
Schlapp-Simeon vischins ideals. Igl au-
tur – e quei setrai sco in fil tgietschen tras
l’entira ovra – ei aunc oz plein admira-
ziun, gie bunamein veneraziun, pigl an-
teriur cau diocesan Christianus Camina-
da che derivava dalla Lumnezia e che ha
dirigiu cun maun ventireivel e savieivla-
mein la gronda diocesa da Cuera duront
tut ils onns che la famiglia Schlapp-Si-
meon ha habitau gest sper el.

La gronda part dils «capetels» serefe-
rescha silla Cuort da gliez temps e secen-
treschan sin la persunalitad dad uestg
Rest Giusep Caminada, ch’el presenta
en facettas persunalas, caracterisontas e
maneivlas. Dil proxim ambient ella re-
sidenza episcopala – cun collaboraturs
clericals e laics e dallas stretgas relaziuns
denter conhabitonts insumma – inter-
vegn’ins detagls che restavan pil pli zup-
pai anoviars. Simpatic era co Hermann

Schlapp ha saviu far sias scopertas entei-
fer ils mirs dalla vasta residenza episco-
pala visavi la catedrala. El paleisa bia dil
sempel viver ed agir prudent e cumpe-
tent, dalla derivonza e dalla immensa
prestaziun pastorala e cultur-historica
da monsignur uestg Caminada cun era
integrar enqual legra episoda. Speciala
attenziun dat el per semeglia cun decla-
rar originalmein il capricorn egl uoppen
episcopal cun sia profunda simbolica el
cristianissem – ed insumma al svilup si
e giu digl uestgiu da Cuera. Quel veva
commemorau 1950 siu 1500. anniver-
sari – dil reminent il medem onn
ch’uestg Caminada ha giu il giubileum
sacerdotal dad aur. Mo era malsogna,
mort e sepultura dad uestg Caminada
1962 ein s’impregnai ferm ella memoria
dil proxissim vischin Hermann Schlapp.
Ton la grondezia sco la sempladad e mu-
destiadad dalla persunalitad da msgr.
uestg Caminada han cattau en Her-

mann Schlapp in observader exact ed in
meister-publicist sco relatader ed inter-
pretader autentic, impressiunont e zun
beinvulent.

Ultra dalla descripziun digl ambient
episcopal a Cuera els onns 50 dil tschen-
taner vargau ha Hermann Schlapp aunc
aschuntau zacons fatgs ord la veta silla
Cuort, sco in quatier viv sisum e buna-
mein ord il marcau, cun la scola dil Hof,
la plazza da giug e senza autos silla
Cuort e dad eveniments cun ses camerats
en ed entuorn il marcau da Cuera. Ina
cesura profunda per Herrmann Schlapp
ei stada, ch’el veva 16 onns, la midada
dalla scola a Cuera si el gimnasi dalla
claustra a Mustér. Cheu ei el ei s’entu-
paus cun p. Hildefons Peng, in vischin
da Val S. Pieder, carschius si a Cuera, che
veva era scret in bi cudisch «Chur ist
schön». Omisdus – il professer ed il stu-
dent – schevan encrescher caussas per
Cuera.

La glischur d’inagada seigi vargada
Dil temps che Hermann Schlapp ha vi-
viu silla Cuort a Cuera glischavi la cate-
drala sco center spiritual dils catolics dil
marcau e dalla diocesa insumma. Mal-
grad ch’ella ei vegnida restaurada gron-
dius – Hermann Schlapp ha dil reminent
presentau 2007 en ina scartira festiva per
la reavertura suenter la renovaziun termi-
nada la baselgia-mumma digl uestgiu –
seigi ei vegniu freid silla Cuort. El preci-
sescha quella conclusiun amara cun dirs
plaids: Buc il messadi dalla Baselgia sei-
gi ei da midar, mobein radicalmein ed es-
senzialmein la moda e maniera co quel
vegni annunziaus dalla Cuort anora. Mo
sch’ei detti in aggiornamento per propi,
resorti dalla crisa dalla Baselgia puspei
nova veta da cardientscha.

Malgrad quella dissonanza, che vess
buca stuiu esser – Hermann Schlapp ha
vuliu rapportar en quei cudisch da sia
giuventetgna silla Cuort – e che fiera per
finir nunnecessariamein ina umbriva sin
tut scret grondius ed illustrau cun gust,
ei l’ovra novissima* da Hermann
Schlapp in stupent ulteriur purtret da
Cuera – sper tons auters – che metta ina-
gada la Cuort cun la catedrala ed il casti
episcopal el center, zatgei che vegn schi-
glioc per regla ignorau e considerau sco
zatgei jester cun tef d’exclava – in status
che la Cuort ha giu duront tschentaners.
Vess el mo schau naven quella part criti-
ca ella conclusiun, fuss la descripziun
savens tralaschada dalla Cuort a Cuera
vegnida risguardada ed ulivada duida-
mein. Aschi positivamein ed extendida-
mein cumpara la curia episcopala a Cue-
ra sut uestg Rest Giusep Caminada
ell’ovra – ferton ch’ils curials dad oz sil-
la Cuort svaneschan prest dil tut en nau-
scha critica – e vegnan a ver pauc pla-
scher da quella publicaziun. Atgnamein
donn per tut.

* «Um Himmels willen – Eine Churer Jugend-
geschichte», von Hermann Schlapp, Casa edi-
tura Desertina, 2010, Cuera.

